
Efni: Umsögn um frumvarp til laga um breytingu á lögum um tekjuskatt og lögum um 
staðgreiðslu skatts á fjármagnstekjur (fjármagnstekjuskattur).

Alþýðusambandi Íslands hefur borist til umsagnar mál 374, breyting á lögum um tekjuskatt og lögum 
um staðgreiðslu skatts á fjármagnstekjur. Áður hafði málið verið til umsagnar í samráðsgátt stjórnvalda 
en ASÍ telur ástæðu til að gagnrýna afar skamman umsagnarfrest sem varði einungis í fjóra daga, eða 
frá 18.-22. nóvember, og þar af yfir helgi.

Í frumvarpinu er lagt til að frítekjumark fjármagnstekjuskatts verði tvöfaldað, úr 150 þús. í 300 þús. 
en einnig að frítekjumarkið verði útvíkkað þannig að það nái til arðstekna og söluhagnaðar. Til 
viðbótar eru gerðar breytingar á skattlagningu söluhagnaðar frístundahúsnæðis og frádráttarheimild 
komið á vegna innleysingar gengishagnaðar á sérgreindum sparnaðarreikningum. Áætlað er að 
kostnaður við tillögurnar hlaupi á 1,6-2 milljörðum króna þar a f  770 milljónir vegna hækkunar 
frítekjumarks fjármagnstekna.

Í greinargerð með frumvarpinu er þess getið að markmið frumvarpsins sé að útfæra tillögur starfshóps 
um endurskoðun skattstofns fjármagnstekna enda hafi staðið til að endurskoða stofn 
fjármagnstekjuskatts samhliða hækkun hlutfalls fjármagnstekjuskatts úr 20% í 22%. Þar er 
endurskoðun skattstofnsins sögð vera nauðsynleg í ljósi áhrifa verðbólgu á skattbyrði fjármagnstekna.

Skattkerfi eru ávallt í endurskoðun til að mæta áherslum og áskorunum samfélaga hverju sinni. Á 
síðasta ári voru stigin stór skref þegar gerðar voru viðamiklar breytingar á tekjuskattskerfinu í kjölfar 
skýrslu nefndar um endurskoðun tekjuskatts og bótakerfa. Þar var meðal annars brugðist við gagnrýni 
Alþýðusambandsins um vaxandi skattbyrði launafólks, sérstaklega hinna tekjulægstu1. Ljóst er að 
ákall um endurskoðun skattkerfa, hvort sem er tekjuskatta eða skatta á fjármagn og fjármagnstekjur er 
fjarri því að vera séríslenskt. Skattkerfum þarf að beita í auknum mæli til að mæta vaxandi ójöfhuði2 
og í ljósi samþjöppunar auðs og eigna nægir ekki að líta eingöngu að skatta á launafólks. Varla er hægt 
að segja að mikið hafi farið fyrir alþjóðlegri umræðu um aðgerðir til að verja fjármagnseigendur fyrir 
áhrifum verðbólgu. Þvert á móti hafa alþjóðastofuanir í auknum mæli lagt áherslu á að skattkerfið sé 
skilvirkasta verkfæri stjórnvalda til að stuðla að jöfuuði.

Núverandi kerfi fjármagnstekjuskatta er að mörgu leyti barn síns tíma. Meginrökin fyrir lágu hlutfalli 
fjármagnstekjuskatts árið 1997 og þróun tvíþætts skattkerfis var ótti við verðbólgu og hræðsla við 
hreyfanleika fjármagns. Þessi rök eiga mun síður við í dag ólíkt sjónarmiðum um hlutleysi og jöfuuð 
sem vega mun þyngra í dag.

1 Sjá nánar, https://www.asi.is/media/313671/skattbyrdi-launafolks-1998-2016.pdf
2 Sjá t.d. https://www.oecd.ore/tax/tax-policy/better-design-of-taxes-on-personal-savmgs-and-wealth-is- 
needed-to-support-mclusive-growth.htm

Nú hefur skýrsla nefndar um endurskoðun skattstofns fjármagnstekjuskatts verið birt en nefndinni var 
falið að skoða sérstaklega skattstofn fjármagnstekjuskatts og samspil við verðbólgu. Full ástæða er að 
hrósa vandaðri vinnu nefhdarinnar við greiningu á fjármagnstekjuskatti og þá sérstaklega samspili 
virks fjármagnstekjuskatts við raunvaxtastig og verðbólgu.

ASÍ telur þó að stjórnvöld hafi mátt ganga lengra í úttekt á sköttum á fjármagn og fjármagnstekjur og 
skoða samspil ólíkra skatta (fjármagnstekjuskatta, eignaskatta o.fl.) og heildar framsækni 
skattkerfisins í alþjóðlegum samanburði.

Ekki sterk rök fyrir hækkun frítekjumarks

Í skýrslu nefndarinnar að finna ítarlega samantekt á samspili fjármagnstekjuskatts við verðbólgu og 
þróun raunvaxta. Þar er þó ekki að finna sterk rök fyrir þeim breytingum sem lagðar eru til með þessu 
frumvarpi. Þvert á móti kemur fram að núverandi frítekjumark veiti 90% framteljenda vaxtatekna vörn 
fyrir áhrifum verðbólgu. Auk þess leggur nefndin í sjálfu sér ekki til að frítekjumark vaxtatekna verði 
hækkað heldur er lagt til að það fylgi verðlagsþróun þannig að skjól gagnvart áhrifum verðbólgu haldist 
óbreytt yfir tíma. Þó er einnig nefnt að við sérstakar aðstæður hárrar verðbólgu mætti útfæra 
tímabundna hækkun frítekjumarks. Nefndin segir að hækkun frítekjumarks, og þ.a.l. stækkun hópsins 
sem varinn er fyrir áhrifum verðbólgu sé fyrst og fremst stjórnmálaleg ákvörðun.

Það er mat Alþýðusambandsins að lítil rök séu fyrir hækkun frítekjumarks og útvíkkun þess til 
arðstekna og söluhagnaðar. Líkt og nefndin bendir á fól nafnskattlagning í sér nútímavæðingu 
skattkerfisins og aðlögun að erlendum skattkerfum. Jafnframt eru veikari rök fyrir skattlagningu 
raunávöxtunar nú en við upptöku kerfisins 1997 þegar skatthlutfall var ákveðið lágt í ljósi hárrar 
sögulegrar verðbólgu.

Í skýrslunni má einnig sjá að upptaka frítekjumarks árið 2010 hefur dregið verulega úr áhrifum 
verðbólgu og vegið á móti hækkun á hlutfalli fjármagnstekjuskatts. Þeir sem eiga allt að 6 milljóna 
króna höfuðstól fá því skjól gagnvart áhrifum verðbólgu og greiða að hámarki skatt a f raunávöxtun. 
Sé skoðuð dreifing innstæðna samkvæmt skattgrunnskrá sést að núverandi frítekjumark nýtist um 90% 
framteljenda, eða 259 þúsund a f 292 þúsund framteljendum vaxtatekna. Hækkun frítekjumarks er því 
aðgerð sem veitir einungis 10% tekjuhæstu framteljendum vaxtatekna viðbótar skjól fyrir áhrifum 
verðbólgu.

Horft framhjá ábendingum um reiknað endurgjald

Athygli vekur að ekki hefur verið brugðist við ábendingum sem koma fram um veikleika núverandi 
fyrirkomulags reiknaðs endurgjalds í skýrslum sem gerðar hafa verið fyrir fjármálaráðuneytið3 og 
einnig í eldri úttektum á skattkerfinu4. Ákveðin áskorun tvíþættra skattkerfa er aðgreining launa og 
fjármagnstekna einstaklinga í eigin rekstri. Á Íslandi hefur sú leið verið farin að einstaklingum ber að 
reikna sér laun sem ekki eru lægri en laun sem hefðu fengist hjá óskyldum aðila og að jafnaði ekki 
lægri en viðmið Ríkisskattstjóra. Þessi nálgun er ólík þeirri sem þekkist á hinum Norðurlöndunum sem 
hafa tvíþætt skattkerfi þar sem önnur en eðlileg arðsemi er meðhöndluð sem laun.

Reiknað endurgjald fær sérstaka umfjöllun í skýrslunni frá 2019, en þar er bent á að hvatar séu í 
núverandi kerfi til að reikna sér sem lægst laun, að tilflutningur eigi sér stað milli launa og 
fjármagnstekna og að eigendur hafi tilhneigingu til að ofreikna kostnað. Í skýrslunni er þar tekið dæmi

3 Sjá skýrslu nefndar um endurskoðun tekjuskatts og bótakerfa, https://www.stiornarradid.is/librarv/02-Rit-- 
skyrslur-og-skrar/Endursko%c3%b0un%20tekiumskatts%20og%20bo%cc%81takerfa.pdf og
https ://www.stjornarradid. is/library/02 -Rit--skyrslur-og-
skrar/Stofn%20fja%cc%81 rmagnstekmskatts%20o g%20a%cc%81 hrif%20ver%c3 %b0bo%cc%81lgu.pdf
4 Sjá úttekt IMF, https://www.imf.org/en/Publications/WP/Issues/2016/12/31/Allocating-Busmess-Income- 
between-Capital-and-Labor-under-a-Dual-Income-Tax-The-Case-of-40078

að 3.637 einstaklingar hafi fengið hærri arðgreiðslur en launagreiðslur þeirra voru úr sömu félögum. 
Sem dæmi voru 1.067 af þessum 3.637 framteljendum með heildarlaunatekjur á bilinu 5-8 m.kr. á ári 
og námu arðgreiðslur til þeirra að jafnaði 8,3 m.kr. á ári eða 45% hærri arðgreiðslur en launatekjur. 
90% þessara launatekna komu frá fyrirtækjunum sem greiddu þeim arð. Í skýrslunni segir svo, „ Þessar 
tölur benda óneitanlega til þess að tilflutningur kunni að vera á milli launa og arðs í einhverjum 
tilvikum og að reiknuð laun séu þar a f  leiðandi ekki að öllu leyti í samræmi við þæ r reglur sem um 
þau gilda. Það er hins vegar einungis á fæ ri skattyfirvalda að meta hvert umfang mögulegrar tilfærslu 
a f  þessu tagi er, en eins og áður sagði er þessi þáttur skattkerfisins erfiður í framkvæmd. “

Veikleikar reiknaðs endurgjalds hafa enn frekar afhjúpast í núverandi niðursveiflu þar sem lágt reiknað 
endurgjald takmarkar réttindi til atvinnuleysistrygginga og úr fæðingarorlofssjóði svo dæmi séu nefnd. 
Þá hefur ASÍ gagnrýnt að þeir sem fái tekjur að stóru leyti eða eingöngu a f fjármagni eru undanskildir 
frá samneyslu sveitarfélaga þar sem þeir greiða ekki útsvar.

ASÍ leggst gegn hækkun frítekjumarksins

Íslenskt efnahagslíf er um þessar mundir í djúpum efnahagssamdrætti sem mun hafa veruleg áhrif á 
ríkisfjármál og þar með velferðarkerfi og samfélag um árabil. Fjármálaráðuneytið hefur lýst því yfir 
að þörf verði á aðgerðum í ríkisfjármálum til að brúa 35-40 milljarða gat árlega á árunum 2023-2025. 
Alþýðusambandið krefst þess að við núverandi aðstæður sé ítarlega farið yfir áhrif þeirra ákvarðana 
sem teknar eru um tekjuöflun ríkisins til frambúðar. Í þessu frumvarpi eru áhrifin skýr, 
heildarkostnaður við þann hluta er snýr að frítekjumarki vaxtatekna og breikkun þess er um milljarður 
og nýtist best 10% tekjuhæstu fjármagnseigendunum.

Það brýtur í bága við almenna skynsemi að létta sköttum af þeim sem helst eru aflögufærir á tímum 
þegar ríkissjóður þarf að þétta öryggisnetið til að aðstoða þá sem hafa farið verst út úr 
efnahagssamdrættinum. Með framangreint í huga leggst Alþýðusambandið alfarið gegn því að 
frítekjumarkið verði hækkað og arðgreiðslur og söluhagnaður verði felld þar undir.

Fyrir hönd ASÍ,

Róbert Farestveit 
Hagfræðingur

